Ecclesiastes Introduksyon

Binuod marahil ni Eclesiastes ang diwa ng kanyang kaisipan sa bersikulong ito sa kabanata 3: “Ginawa ng Diyos ang bawat bagay na angkop sa kanyang kapanahunan; subalit inilagay din niya sa ating mga puso ang kawalang-hanggan, kahit na hindi natin kayang intindihin ang kabuluhan ng Diyos mula sa simula hanggang katapusan (3:11-14; 8:16-17).

Panginoon ng sansinukob ang taong nilikhang kalarawan ng Diyos. Gayunman, taga​paglingkod lamang siyang gawa sa putik na pinatawan ng mabigat na gawaing palaging maghanap. Hindi makatotohanang isipin na lubos na mabibigyang-linaw ng tao balang araw ang kahulugan ng kanyang buhay o ganap na malulutas ang mga tensiyon at mga proble​mang wumawasak sa sangkatauhan.

Nabuhay si Eclesiastes sa ikatlong dantaon bago kay Kristo, nang umabot ang kulturang Griyego sa bansang Judio. Ang patuloy na pag-unlad ng sibilisasyong Griyego ay bunga ng tiwala nito sa walang-hanggang kakayahan ng pag-iisip ng tao. Pinagsikapang ipaliwanag ng mga pilosopong Griyego ang lahat ng hiwaga ng kapalaran ng tao (at alam natin na ang layunin pa ring ito ang pinakapuso ng makataong pilosopiya ng Kanluran).

Hindi pinaniniwalaan ni Eclesiastes ang optimismong ito: tayo’y nasa mundong ang lahat ay nakaliligalig. Sikapin nating damhin ang misteryo ng Diyos at ang bigat ng kanyang katahimikan; ang tao ay nilalang na may hangganan at kamatayan.

Huwag nating ipagkamali ang itsura sa katunayan ng karunungan. Masiyahan sa ganap na pagsasabuhay ng kasalukuyan, sa pagsisikap na malutas ang mga suliranin sa abot ng ating makakaya. Matutunang pakinabangan ang mga kagalakang inilaan sa atin ng Diyos sa araw na ito at ipaubaya ang iba sa kanyang kagandahang-loob.

Laging sinisikap magpaliwanag ng relihiyon at magbigay ng mas nakakapanatag na pananaw kung bakit tayo umiiral. Hindi hinihingi ni Eclesiastes ang ganitong layunin. Nang panahong iyon, pinaniniwalaan ng mga relihiyosong tao na ginagantimpalaan ng Diyos ang mabubuti at pinarurusahan ang masasama dito sa ibaba. Nag-aalinlangan pa rin si Eclesiastes. Bagamat tinatanggap niya na ipinakikita ng mga utos ng Diyos ang daan, isinasaalang-alang niya ang katahimikan at waring pagkawala ng Diyos.

Ginawa ng sumulat ng aklat na ito sa ikatlong dantaon bago kay Kristo ang gaya ng gina​gawa ngayon ng maraming manunulat at makata: ang paggamit ng pangalan sa panulat o inimbentong pangalan para sa kanilang mga sinulat. Inilahad niya ang kanyang aral na parang kay Haring Solomon na anak ni David. Kilala si Solomon sa pagkakaroon ng malawak na kaalaman sa karunungan ng tao. Pero yamang siya mismo’y binigyan ng tungkuling turuan ang nagka​ka​tipong mga mananampalataya (ito ang kahulugan ng Eclesiastes), parehong ginamit ng mga naglimbag ng aklat na ito ang dalawang salita: Eclesiastes at Solomon.

Ecclesiastes komentaryo

• 1.1 Walang kabuluhan ang lahat – Nasanay na tayo sa matandang salin ng bersikulong ito: Banidad ng mga banidad, ang lahat ay banidad. Sa katuna​yan, ang unang salita ng aklat ay nanga-ngahulugan sa Hebreo ng isang hibla ng dayami. Wala itong bigat at napapawid ng pinakamahinang ihip ng hangin, kaya isa itong banidad, isang wala. Pero ito rin ay ang hu​mu​hulagpos sa ating hawak: ang hina​harap na wa​lang katiyakan at di-totoo, o anu​mang hindi naka​si​siya sa ating espiritu, at hindi natin ito mapagtatayuan ng kahit ano; ito’y “nakaliligalig,” ito’y “walang kabuluhan.”

Ang pananalitang ito sa aklat ay inuulit na parang sagot sa isang kanta, pero iba’t iba ang kahulugan ayon sa pagkakagamit: kaya kaila​ngang dumulog tayo sa iba’t ibang pagsasaling ito.

Walang bago sa ilalim ng araw. Nakita ng mga pro​peta ang mundong inihahatid ng Diyos tungo sa isang masayang hinaharap. Sa kabilang dako naman, iniisip ng iba na inuulit lamang ng mundo ang pare-parehong mga pangyayari sa pagkaka​sunud-sunod ng mga kaharian, dig​maan, tagumpay at kabiguan. Para sa kanila, walang nangyayaring talagang bago at makapag​bibigay-kaganapan sa mga hangarin ng sangkatauhan.

Ang tanging magagawa lamang ng may ganitong paniniwala ay limutin o huwag pansinin ang mga na​​ga​ganap sa mundong ito kung saan ang lahat ay pawang ilusyon, pero hindi ganito ang kalagayan ni Eclesiastes. Tulad ng isang mabuting Judio, nakaugat siya sa katotohanan; nabubuhay siya sa panahong wa​lang alitan at wala ring mga propeta o dakilang pag-asa. Sa ganitong kalagayan, karunungan ang huwag pansinin ang mga ilusyon ng aktibismo.

Sa ilalim ng araw: uulitin ang mga salitang ito na parang sagot sa kanta: nagtatrabaho nang mabigat ang tao at dumaraang parang anino, samantalang naroon pa rin ang araw at di nagba​bago. Ang araw ay parang larawan ng Diyos na nananatili at mag-isang gumagawa na nakatanaw sa kawalang-hang​gan (3:14).

Pagdami ng natututunan mo, pagdami ng pag​durusa mo. Ganito ring kabalisahan ang nasa mundo ngayon. Tinitiyak sa atin ng mga tagapagtaguyod ng agham na palalayain ng pag-unlad ang tao mula sa lahat ng masama. Nawala sa ating siglo ang ganitong katiyakan: ang pag-unlad ay hindi daan patungo sa maalwang buhay, ang tao ay alipin ng sariling utak at ka​ala​​man, napipilitan siyang akuin ang mga kahi​hinat​nang nagiging mas kakila-kilabot araw-araw; hindi man alam ng tao ang daan, hindi siya makahinto.

• 2.1 At kinamuhian ko ang trabahong ginawa ko. Nahirapan si Eclesiastes na isiping wawaldasin lamang ng iba ang ating pinag​hirapan. Subalit nau​unawaan din niya na wala siyang napalang anuman sa ilalim ng araw, walang kahit ano na hindi saklaw ng kamatayan.

Nag-aalala tayo sa kinabukasan. Madali tayong makakakita roon ng isang palagiang pag-iwas ng ating buhay: lagi nating minamadali ang paghahanda para sa isang bagong yugto ng ating buhay, mas matatag, mas kasiya-siya, at marahil pagreretiro, pero hindi natin maiwasan ang pagkabagot. Ilan na ang nama​matay pag​katapos na pagkatapos nilang magretiro sapagkat wala na silang dahilan pang mag​punyagi at mabuhay!

Magiging kapareho ng sa hangal ang aking kapalaran. (15). Ito ang pinakapuso ng pagsusuri sa pag-iral ng tao. Hindi lamang mga Judio kundi lahat ng tao sa lahat ng bansa ang umaasa sa katarungan ng Diyos, at lagi nating nakikita ang mga palatandaan nito sa mga pangyayari, maliit man o malaki. Pero pansa​mantala lamang ang pagbibigay-kasiyahan nito: ang aklat ni Eclesiastes, gaya ng kay Job at ng kay Sirac, ay sa panahong hindi mapangahasan, at walang kaka​yahan, na maniwala sa muling pagkabuhay.

• 3.1 Pansinin ang mga bersikulo 11-14 na ipinapaliwanag natin sa Introduksyon.

Sa sumusunod na mga kabanata, tinitingnang sunud-sunod ni Eclesiastes ang lahat ng aspekto ng kalagayan ng tao, mula sa pinakatiyak: ang kamata​yan. Winawasak ng kamatayan ang lahat ng ilus​yon ng taong nagsisikap lumimot sa kawalan ng kabuluhan ng kanyang buhay.

Nangyayari pa ang nangyari na. Tingnan ang sinabi tungkol sa 1:10. Kayat kung mawa​wasak ang lahat ng itinatayo ng tao, ano’ng matitira sa kanya? Matatanggap nating tayong lahat ay ma​mamatay, at hindi kakatwang magpatuloy sa pag-i​ral ang mundo. Pero impo​sib​leng isiping balang araw, lahat ay hihinto at mamamatay magpakai​lan​man. At ang ganitong pananaw lamang ang ibinibigay sa atin ng mater​ya​listang pananaw tungkol sa sanlibutan. Wala ni isang matitira na maka-kaa​​lalang umiral ang mga tao na nagpakasakit at nagmahal: walang makahaharap sa ganitong kahihinatnan.

• 18. Pareho ang kanilang espiritu … (19). Ting​nan ang Pangangaral ng biblia 83. Unawain natin na hindi pa naipahahayag ng Diyos ang kapalaran ng tao pagkamatay, at huwag nating sabihin gaya ng iba na namamatay kasama ng katawan ang kaluluwa o espiritu ng tao. Sa Bagong Tipan, ang kaluluwa ay manganga​hulugan ng personang hindi nama​matay (Mt 10:28).

Sino’ng nakakaalam? Kahit na sa mga suma​sam​palataya sa atin ngayon, karaniwa’y hindi pa rin ka​yang wasakin ng ating pananampalataya ang likas na pagkatakot sa kamatayan. Sa sarili nating karanasan, naiiwan tayong naguguluhan sa pagyao ng ating mga mahal sa buhay at sa katiyakan ng mis​mong kama​tayan natin.

• 7.26 7:26-29: Hindi puwedeng hindi tayo magulat dito. Alalahanin nating ang Biblia ay pare​hong salita ng Diyos at salita ng tao, salita ng isang partikular na panahon at kultura. Halos lahat ng teksto ng Biblia ay galing sa karanasan ng mga tao, sa daigdig na halos hindi kinikilala ang “babae.”

• 8.10 8:10-12: tinutukoy nito ang malaking kahinaan ng lahat ng pangangaral ng kagandahang-asal sa mundong hindi napa​karami ng mga santo: ang takot sa pulis lamang ang mabisa. Ngunit kung ayaw ng Diyos na gampanan ang papel ng pulis, sinong ma​gi​ging tapat (tingnan ang Is 26:9-11)? Sa panahon ng Matandang Tipan, sinang-ayunan ng Diyos na ihayag siya sa gayong paraan, pati ang mga awtoridad-pan​​relihiyon na nagpaparusa sa ngalan niya. Sasa​bi​hin ni Eclesiastes: “May panahon para sa lahat.” Sa pana​hong Kristi​yano, hinangad ng mga Iglesya na ipagpatuloy ang gayong gawi, na nagbunga ng Inquisition  at mga giyerang panrelihiyon. Halos nakali​pas na ito para sa atin ngunit sa ating naguguluhang mundo, may ilang sumasang-ayon sa mga relihiyong ang buong pamayanan ang nama​mahala sa pagpa​parusa at pagliligpit sa mga lumalabag sa mga batas ng relihiyon at mora​lidad.

Halos tiyak na idinagdag na lamang pagka​tapos ang mga salitang inilagay natin sa loob ng panaklong sa berso 12, sapagkat ang mga mananampalataya ng pana​hong iyon ay masisindak sa gayong pag-aalin​la​ngan sa gantimpala at parusa ng Diyos.
• 11.7 Kawili-wili ang liwanag.  Dito nagsisimula ang mga kahanga-hangang salita na pumupuri sa buhay. Hindi alam ni Eclesiastes kung paano ipa​ngangatwiran ang pagkilos ng Diyos pero nadi​diskubre niya ang Diyos sa kaayusan ng sanlibutan. Walang alinlangang isa itong kaayusang dapat isaalang-alang, pero sinasabi niyang ang kagandahan ng kalikasan ay nag-aanyaya sa tao na maging malik​hain at bigyang-kasiyahan ang kanyang mga pagna​nasa. Maaaring ikagulat natin ang pinapa​mu​mutawi sa mga labi ni Eclesiastes ng maraming tagapangaral: “Isaisip ang kamatayan at takasan ang kaligayahan ng mundo!” Ang narito’y pasa​salamat at panawagan sa kalayaan.

Alalahanin ang inyong Maykapal habang kayo’y bata pa. Ang panahon ng pagdulog sa Diyos ay hindi kung lipas na ang ating lakas at mga kasiyahan: “wala nang mangingibig ang magan​dang babae, pumasok na siya sa kumbento.” Pero bakit natin aalalahanin ang ating May​kapal? Sapagkat ang pag-alalang ito, na unti-unting nagiging isang presensya para sa atin, ay isa sa mga kinakailangan para tayo lumigaya. Hindi naa​apektuhan ng kapaitan ng katandaan ang mga pumili sa Diyos sa mga araw ng kani​lang kabataan. Madarasal nila hanggang wakas ang mga salita ng Salmo 42: Aakyat ako sa Diyos, ang kagalakan ng aking ka​ba​taan.
